
DIE VOLMAAKTHEID

 …En om hier te wees en saam met julle te aanbid. En nou
net voor die Boodskap, het ek my goeie vriend hier op die

platvorm, vanaand, Doktor Lee Vayle, van die Eerste Baptiste
kerk by Lima, Ohio, wat een van my borge was by die Lima
byeenkoms. Ek het hom gevra, siende dat hy gekom het vanaand,
of hy net ’n woordjie vir die gemeente sou sê, miskien met
betrekking tot die Lima byeenkoms, vir die volgende oomblik of
twee. En ek is bly om, bly om aan julle bekend te stel vanaand,
Doktor Lee Vayle, nog ’n Baptis wat die Heilige Gees het.
2 [Broer Lee Vayle praat vir veertien minute, en getuig van
baie mense wat genees is.—Red.] Amen. God seën jou ook,
Broer Vayle.
3 Dit was alles baie sterk vir ’n Baptiste pastoor, was dit nie?
Wel, ons is baie bly om Broer Vayle by ons te hê. En die deure is
beslis oop vir hom om terug te kom en ons te besoek enige tyd
wat hy kan. En nou vanaand…

Môre-aand is die—Die Begrafnis van die Here Jesus.
4 Sondagoggend is die sesuur sonsopkomsdiens. En ek glo die
broer het die volgende deel van die diens aangekondig.

Nou laat ons net ’n oomblik bid.
5 Dierbare Here, U Woord is Waarheid, en ons is dankbaar vir
mans wat Dit vreesloos hanteer, soos hulle Dit uitgee aan die
mense. En soos ons die Bybel oopmaak vanaand, of Sy bladsye
omblaai, mag die dierbare Heilige Gees kom en die Woord van
begrip vir ons oopmaak.Deur Jesus Christus, vra ons dit. Amen.
6 Hierdie groot aand wat ons vier, van die kruisiging van ons
dierbare Here, wil ek graag lees uit Sy Eie kosbare lippe, die
Woorde wat Hy laat skryf het in Sy Boek. In Matthéüs, die 4de
hoofstuk, ons…endie 47ste en 48ste vers, lees ons hierdie:

En as julle net julle broeders groet, wat besonders doen
julle dan? Doen die tollenaars nie ook so nie?
Wees julle dan volmaak soos julle Vader in die hemele

volmaak is.
7 En vanaand het ons bekend gemaak dat ons oor die
onderwerp van Volmaaktheid sou preek. Nou ons…Dit lyk
soos ’n baie vreemde teks om te neem vir die aand van die
kruisiging van ons Here. Maar vandag, het julle miskien na
die radio geluister, en die verskillende boodskappe gehoor en
die boodskappers, hoe hulle daardie groot, verskriklike dag
voorgestel het toe ons Here gesterf het vir die sondes van die
wêreld. So ek het gekies, vanaand, om ’n ander weg te volg, om
daarby uit te kom, sodat dit ’n bietjie anders sou wees en julle

’n bietjie sou verfris. En mag die kosbare Heilige Gees die Woord
nou inspireer soos ons die poging aanwend omDit te bring.
8 God vereis volmaaktheid. Ons wil dit in gedagte hou, dat
daar niks is, wat net gedeeltelik is, wat in die Teenwoordigheid
van God kan ingaan nie. Dit moet volmaak wees, ons
aanbidding, alles.
9 Nou, in die tuin van Eden, het God Adam en Eva in die tuin
gehad. En hulle het gesondig en die wette van God oortree, deur
te sondig, ongehoorsaamheid. En wanneer daar oortree word,
ongehoorsaamheid is die oortreding van die wet. En die wet
van God, Hy wat heilig is, net onvervals heilig, daarom kan
geen stukkie onheiligheid ooit in Sy Teenwoordigheid staan nie.
So, as sonde in die wêreld ingekom het deur oortreding, dan
moet sonde hanteer word, voor die sondaar ooit kan staan in die
Teenwoordigheid van God.
10 Nou, as daar geen wet is nie, dan is daar geen geregtigheid
nie. Maar wet vereis, of, geregtigheid vereis ’n wet. En die wet,
wanneer dit—dit vereis word, projekteer dit geregtigheid.
11 Nou, deur die wet, word geen vlees gered nie. Nou, die wet
kan ons nie red nie. Die wet was net die ding wat ons in die tronk
sit, maar dit het geen verlossingskrag nie. Die wet het ons net
gewys dat ons sondaars was, en het ons veroordeel. Dis wat die
wet veronderstel is om te doen. Dis om veroordeling te bring, of
om jou te wys waar jou fout is. So die wet, op sigself, kan nie red
nie. Dit kan net vervolg.
12 En God, wat heilig en regverdig was, Hy moes ’n vervolging
hê. Hymoes die sondaar vervolg, omdat hy die grense van genade
oorskry het en ’n wettelose burger geword het. Dan, moet hy
hanteer word.
13 En elke wet het ’n straf, want, die straf vir die oortreding
van God se wet, is die dood. En dit moes dood projekteer aan
die menslike ras. En die hele menslike ras is onder die straf van
hierdie wet.
14 Nou, toe Adam en Eva gesondig het, was daar geen
manier, geen ander oplossing dat hulle ooit weer kon staan in
die Teenwoordigheid van God, tensy daar met hierdie sonde
afgereken word nie. En geen mens kan ’n sonde van enige aard
doen, maak nie saak hoe klein of hoe groot, daardie individuele
sonde moet mee afgereken word voor die een wat dit gedoen het,
ooit weer in die Teenwoordigheid van dieHeiligeGod kan staan.
15 So, daarom, toe Adam en Eva gesondig het en die wet
oortree het, was hulle onderworpe aan die dood. En die wet moes
uitgevoer word, daarom het dit die hele menslike ras onderwerp
aan die straf van die dood. Nou as ons nou net tot ruste kan
kom vir ’n paar oomblikke nou, in ons denke, en na hierdie groot
prentjie kyk, en onthou dat elke persoon hier ingesluit is hierby.
Elke man en vrou, kind, is ingesluit in die straf van die dood,

deur die oortreding van die hoof van die menslike ras, Adam;
deur sy oortreding, het elkeen van ons die slagoffer van sonde
geword.
16 En sonde moet hanteer word. En so, God, in Sy groot
oneindigheid en Sy groot liefde…Die wet moes die sondaar skei
van sy Maker; dan word hy vernietig, en totaal vernietig, daar
sou geen manier wees vir hom om ooit terug te kom behalwe as
daar met daardie sonde afgereken is nie. En dit sou dan baie
maklik wees om te glo in ’n totale vernietiging van ’n sondaar
aan die einde, want hy is geheel en al, vir altyd, geskei van die
Teenwoordigheid van God.
17 Nou let hierdie sonde op. En hoe God, wat regverdig is, en
Hy kon niks anders wees as regverdig nie, want Hy is die bron
van alle regverdigheid, dan sou daar niks ander wees wat Hy kon
doen as om die straf van hierdie oortreding te plaas nie. En die
straf was die dood, want Hy het gesê: “Die dag wat jy daarvan
eet, daardie dag sal jy sekerlik sterf.” Nou, dis ’n donker prentjie
wat ons hier het.
18 Maar dan as ons net ’n bietjie verder teruggaan, en die einste
eienskappe van God uitvind, vertel die Bybel ons duidelik dat
“God liefde is.” Maar tog, as liefde, moet Hy regverdig wees. So,
liefde beteken nie net ’n ding wat vertroetel en mee gespeel kan
word nie. Liefde is die regverdigheid van God.
19 Nou, toe God gesien het dat Sy kinders Sy wet oortree het, en
dat hulle die dood moes sterf, toe het soewereine liefde ingetree
om ’n weg te maak. Want, God het gesien dat hierdie kinders
absoluut, totaal vernietig moes word uit Sy Teenwoordigheid.
Daar was niks anders wat gedoen kon word nie, want hulle het
Sywet oortree, en die straf van Sywet was die dood.
20 En toe het liefde van God uitgegaan vir Sy onderdane. En
wanneer Goddelike liefde geprojekteer word, bring soewereine
genade die voorwerp van die liefde voort. En God, deur
voorkennis, toe Hy Sy ras so liefgehad het; tog, met die straf,
het Hy die plaasvervangende dood laat plaasvind in die tuin
van Eden. Dit was, Hy het ’n onskuldige skepsel laat vervang,
’n klein lammetjie wat geen sonde geken het nie, en dit het ’n
plaasvervanger geword, om te werk en te sterf in die plek van
die skuldige sondaar. En dit was ’n lam, geslag, om die lewe van
Sy onderdane te behou.
21 Regdeur die Ou Testament het hulle die bloed van lammers
en bokke, skape, bulle en koeie geoffer, ’n plaasvervangende
dood. Maar, alles in die groot ekonomie van God, was daar agter
in Sy gedagte die ware Voorwerp wat moes kom. Hulle was
skaduwees van die ware Voorwerp wat sou kom. En die ware
Voorwerp wat sou kom, was Sy eniggebore Seun. Al die lammers
wat gesterf het, was net ’n skaduwee. En ’n skaduwee is net die

negatiewe deel van ’n voorwerp. En hulle het net gespreek van
Gólgota wat kom.
22 Nou, vir ’n prentjie hiervan, laat ons blaai in ons Bybels,
na die Boek van Hebreërs, en optel hier wat Paulus, die groot
Apostel wat praat, wat hierdie dinge vir ons probeer skei. In die
10de hoofstuk van die Boek vanHebreërs, lees ons hierdie.
23 En ek is net lief vir die Woord! Die Woord is die Waarheid.
En ek hou daarvan om Dit te lees voor my gemeente, omdat ek
weet dat ek in die oordeel saam met hulle sal staan. En ek moet
’n rekenskap gee. So as ek Dit uit die Woord bring, dan sal ek nie
skuldig wees nie; want Dis dieWoord, en God is verantwoordelik
vir Sy Woord.
24 Ons sien soveel vandag, van evangeliste ensovoorts, wat
opbou rondom persoonlikhede. O, dis ’n skandelike ding! En ons
vind uit, deur in die kerke in te gaan, ons gaan in ’n kerk in en jy
vind ’n sekere pastoor, hy het een of ander eienaardige ding wat
hy doen, ’n sekere emosietjie. As julle nie sal oplet nie, sal die hele
gemeente daardie gees kry. As hy net ’n bietjie emosioneel is, of
sy kop ruk, of een of ander snaakse ding, wel, sal die hele kerk
dit begin. En ons het gekom, vandag, in ons moderne kerke, na
waar dit sensasies is en klein goedjies soos daardie. En dit het so
’n verwarring geword! Maar, o, my geliefde broers, as daar ooit
’n tydwaswat ons op dieWoord behoort tewees, is dit vandag!
25 Julle sien, ek sou haat om by die oordeelsbank te staan en
te weet dat ek een of ander klein onbenullige dingetjie van ’n
klein eienaardige openbarinkie gehad het, en mense mislei het.
Ek wil nie hê hulle moet my gees of my optrede hê nie, maar ek
wil hê hulle moet God se Gees deur God se Woord hê, dit bring
Waarheid voort.
26 So by hierdie groot geleentheid vanaand, wil ek graag lees
uit God se Ewige Woord. Nou ons besef dat die wet bestaan het
vir baie jare, maar die wet kon nooit sonde wegneem nie. Soos
ek in die verlede gesê het, dit was net ’n gevangenis. Dit was
die groot speurder wat vir jou gesê het wat jy gedoen het, maar
geen oplossing gehad het om jou te verlos nie. Dit het jou in die
pandjieswinkel gesit, maar daar was geen Verlosser om jou uit
te haal, daarmee nie. Dit het jou net in die tronk gesit, om jou te
laat weet dat jy ’n sondaar was. Maar let nou op in Hebreërs, die
10de hoofstuk, soos ons lees.

Want diewet, wat ’n skaduwee het van die toekomstige
weldade, en nie die beeld self…

27 Onthou, dit was ’n skaduwee van ’n toekomstige beeld.
’n Skaduwee maak net bekend dat daar ’n beeld is wat die
skaduwee maak. “’n Skaduwee van die toekomstige dinge, en nie
die beeld self nie.” Let op: “van die dinge…”

…die beeld self van die dinge nie, kan nooit deur
dieselfde offers wat…gedurig gebring word, dié wat
toetree, tot volmaaktheid lei nie.

28 Nou,God het, in die begin, volmaaktheid vereis. Jesus, toeHy
aarde toe gekom het, het gesê: “Wees julle dan volmaak, soos God
in die Hemel volmaak is.” En die wet, wat ’n skaduwee was van
toekomstige dinge, kon nooit die aanbidder volmaak maak nie.
Kry julle die prentjie? Nou laat ons weer daaroor gaan sodat julle
seker kanwees julle mis dit nie. God vereis volmaakte heiligheid.
Niemand kan staan in Sy gelykenis, met die geringste sondetjie
nie. Jesus het dieselfde getuig, en gesê: “Wees julle volmaak, net
soos wat God in die Hemel volmaak is.”
29 En die Bybel het gesê dat: “Die wet kon nooit, met sy offers,
dié wat toetree, na volmaaktheid lei nie.” Dan, kon die wet niks
vervolmaak nie. Dit was net ’n aanwyser. Hierdie offers, wat
elke jaar gebring is, kon nooit die aanbidder vervolmaak nie. So
daarom, kan niemand onder die wet, of deur die onderhou van
wette, of onder die skaduwees, ooit volmaakwees nie.

Anders (2de vers) sou hulle opgehou het om geoffer te
word,…

30 As daar enigiets is wat ek kan doen om myself volmaak te
maak in die Teenwoordigheid van God, dan hoef Christus nie vir
my te gesterf het nie. As daar een ding is wat jy kan doen, wat
enigiets sou verdien in die Teenwoordigheid van God, dan het
Christus tevergeefs gesterf. Geen wetsonderhouding, geen van
jou wettiese idees, geen van jou eie heiligheid, geen dinge wat
jy kan ophou doen, ophou lieg, ophou steel, ophou tabak rook,
ophou gaan na rolprentvertonings nie, jy’s steeds verlore. Niks
kan dit doen nie! By kerke aansluit, rituele, seremonies, dope,
ordes van die kerk, lees van geloofsbelydenisse, gebede opsê, al
daardie dinge sou niks tel nie. Jy is verlore! Nie een ding kan
jy in jouself doen nie, want jy is ’n sondaar onder veroordeling.
En daar is geen manier in jouself, of enige geloofsbelydenis,
of enigiets wat jy self kan doen of aan dink, wat een ding
kan verdien in die Teenwoordigheid van God nie, want jy is ’n
sondaar van die begin af.
31 En die Bybel verklaar, dat ons almal gebore is in sonde,
gevorm in ongeregtigheid, na die wêreld toe kom en leuens
spreek. En God kon nie een mens neem om vir ’n ander te
sterf nie, want die een is net so skuldig soos die ander. In die
Teenwoordigheid van God, was die aartsbiskop, wat in hierdie
wêreld gebore is, net so skuldig soos die laagste dronklap in die
stad. Een kan nie die ander versoen nie.
32 Daarom, het Hy ’n onskuldige lewe van ’n dier geneem,
’n klein lammetjie. En onder die Ou Testament, was die wet,
wanneer ’n man gesondig het, het hy die lam na die altaar toe
gebring. Sê as hy het enige van die gebooies oortree het, het hy

die lam gebring en hy het dit op die altaar gelê, hy het sy hande
op die lam gelê en hy het sy sondes bely, dat hy verkeerd was
en geweet het hy was skuldig. Van…en was…Die wet het die
dood vereis. En hy het die lam in sy plek gebring. En wanneer
hy…Die keel van die diertjie was afgesny, en dit het sy voetjies
begin skop, en blêr. As julle al ooit ’n lam gesien het wat geslag
word, wat ’n jammerlike uitroep! Die arme kêreltjie wat probeer
blêr, en sy slagaartjie is afgesny. En soos hy skop en bewe, en soos
hy verstyf, dan weer bewe en blêr. En die bloed spuit, dit baai sy
wolletjies en die aanbidder se hande.
33 En soos die aanbidder besef, vir owerspel pleeg, vir lieg, steel,
wat sy skuld ook al was, of selfs slegte gedagtes, wat dit ook
al was in die geringste skadu, hy skuldig is, as gevolg van sy
natuur. Hy was ’n skuldige persoon, miskien nie volgens begeerte
nie, maar volgens natuur was hy skuldig. En hy moes herken
dat hierdie onskuldige diertjie in sy plek gesterf het. En hy het
jammer gevoel vir die dingetjie.
34 Maar die man, sodra die lam uiteindelik gesterf het, met die
bloed van die lam op sy hande, het hy uit die gebou uitgeloop
met dieselfde begeerte in sy hart, wat hy aan die begin gehad het.
Hoekom? Omdat die lewe wat in die lammetjie was…Lewe lê in
die bloed. Jou lewe is in jou bloed. Onsweet dit. En die lewe in die
bloed van die lamwas dierelewe, daarom toe sy selletjies gebreek
is en die lewe uit die dier uitgegaan het, kon dit nie terugkom op
die aanbidder nie, omdat die aanbidder ’nmenslikewesewas.
35 Die bloed het ’n bedekking gemaak, maar dit kon nie
volmaak versoen nie; want die man het die gebou verlaat, met
dieselfde begeerte om te sondig, aswat hy in die eerste plek gehad
het. Maar, deur dit te doen, het hy uitgesien na ’n tyd wat daar ’n
volmaakte Lam sou kom. En hy het dit gedoen op die brandoffer,
want dit was die enigstemanier waarvan hy geweet het.
36 So, julle sien, toe die bloed gespuit het, en die lewe uit die dier
uitgegaan het, kon dit nie terugkom na die man nie; want, een
was dier, eenwasmens; ’n onskuldige dier, na ’n skuldigemens.
37 Maar, o, eendag, omtrent tweeduisend jaar gelede, is die
Lam van God gebore onder in ’n krippie in Betlehem, en dit is
gelei soos ’n skaap na sy slagting. Omtrent negentienhonderd
jaar gelede, vanmiddag, om drie-uur het Hy gesterf. En die
vlekkelose, onberispelike Lam van God het gehang op Gólgota
se kruis en gesterf vir elke sondaar. Nou, wanneer die aanbidder
na hierdie Lam toe kom, deur geloof! En hierdie is ’n ander soort
Lam. Dis nie ’n Lam soos die ander nie.
38 Geen mens kan na hierdie Lam toe kom, as God hom nie eers
trek nie. Sien julle God se soewereiniteit? O, ek hoop dit sink
nou baie diep in. Kyk. God het geweet Hy het skape in hierdie
wêreld gehad. Hy het geweet Hy sou mense hê wat gered moes
word, en Sy liefde het afgekyk en diegene gesien wat gered sou

word; daarom, deur voorkennis, het Hy ’n Kerk voorbestem om
Hom oorkant te ontmoet, sonder vlek of rimpel. En as God ’n
Kerk vereis het sonder vlek of rimpel, moes Hy iets hê om dit so
te maak. Hy kon dit nie vereis, Sy regverdigheid, Sy oordele kon
Hom nie so-iets laat vra het as daar nie ’n manier was om dit te
maak nie.
39 En die mens kan dit nie in homself doen nie. Hy’s ’n volslae
mislukking. God het hom dit deur die wet laat sien, deur die
rigters, en regdeur die Ou Testament. Hy het die profete gestuur,
Hy het die regverdige manne gestuur, en hulle het uitgevind dat
almal misluk het.
40 So, God het deur Sy soewereine genade, Sy eniggebore Seun,
uit die poorte vanHeerlikheid gestuur, om ons plek in te neem.
41 Onthou, as Hy vir die pous van Rome sou sê om dit neem, kon
hy dit nie doen nie. As Hy vir die aartsbiskop van Canterbury
gesê het om dit te doen, kon hy dit nie doen nie. As Hy Hom
op die heiligste eerwaarde vader of biskop van die wêreld kon
beroep, kon hy dit nie doen nie. Hy sou net so ver verwerp gewees
het as wat Judas Iskáriot was. Hy kon dit nie doen nie, omdat
hy “gebore is in sonde, gevorm in ongeregtigheid, na die wêreld
toe gekom het en leuens gespreek het,” en self versoening nodig
gehad het.
42 Halleluja! Maar daar het Een uit die poorte van die
Heerlikheid gekom; geen ander, nie ’n mens nie, nie ’n goeie mens
nie, nie ’n Jood of ’nHeiden nie. Hywas niksminder asAlmagtige
God, verborge in menslike vlees nie. Hy het Self gekom, om Sy
Eie Bloed te offer, want Dit het nie gekom deur seks nie. Seks het
niks daarmee te doen gehad nie. Maar Hy het ’nmaagd oorskadu,
en voortgebring uit ’n Bloedsel wat Hy geskep het, Homself, die
Onskuldige.
43 Dan berus my verlossing, joune, vanaand, nie op die
verdienste van ons eie dade nie. Dit het berus op die positiewe
soewereine genade van Almagtige God Wat ons in Hom
uitverkies het. Sekerlik. Ek kon nooit volmaak wees nie, nóg kon
jy ooit volmaak wees nie. En ons maak nie daarop aanspraak
om volmaak te wees nie. Maar ons het hierdie een troos, dat, ons
geloof berus op ’n volmaakte Offer wat alreeds aanvaar is!
44 Hoe weet ons dan dat ons Daardie kry? Wanneer die
aanbidder sy hande, deur geloof, op die liggaam van die Here
Jesus sit, en die verskrikking van sonde voel, en die spot van
spoeg in sy eie gesig, die versugtinge van Getsémane voel, die
lyding van Gólgota, en weet dat hy skuldig is, en sy sondes
korrek bely: “O Dierbare Here, ek is skuldig. En ek het geen
ander manier behalwe U om my te help nie. En deur geloof…
U uitnodiging, die Heilige Gees, het gekom en nooi my om te
kom. En, deur geloof, aanvaar ek Jesus nou as my persoonlike
Saligmaker.” Daardie Lewe wat van Hom af gekom het op

Gólgota, naamlik die Heilige Gees, wat verborge was in die
Bloedsel van die Here Jesus, keer terug na die aanbidder en doop
hommet die Heilige Gees, in die Liggaam van Christus.
45 En Hy is alreeds geoordeel. Jy hoef nie bekommerd te wees
oor oordeel nie. Soos ek omdraai en kyk na daardie kruisie, besef
ek dit, dat dit Sy liggaam verteenwoordig. En nou is daardie
liggaam alreeds geoordeel. God kan dit nie regverdiglik weer
oordeel nie, want dis alreeds geoordeel. God het die oordele van
die dood daardie liggaam laat tref. En solank ek ’n manier kan
kry om verberg te word in daardie liggaam! Sy oordeel is gefel
vir my en vir jou. Ons is vry! Romeine 8:1, het gesê: “Daar is dan
nou geen veroordeling vir dié wat in Christus Jesus is nie, vir dié
wat nie na die vlees wandel nie, maar na die Gees.” Daar het julle
dit, geen veroordeling nie! Ek gee nie om wat kom of wat gaan
nie, jy is verberg onder die Bloed.
46 Weer, hoe kom ons in daardie Liggaam? Een Korinthiërs
12:13, sê dat: “Deur een Gees!” Hoe kom die Gees? Deur die
Offer. Waar het die Gees gelê? In die Bloed. Hoekom kon die
dier nie terugkom nie? Dit was ’n dier. Die dierlike gees kon
nie terugkom na die menslike gees en enigiets daaraan doen nie,
want die menslike gees was ’n hoër lyn van lewe as die dier. Maar
geen ander mens se gees kon terugkom nie. As jy die gees van een
of ander voorouer het, is dit spiritualisme. Maar God het Self
gekom, dat Sy Eie Gees, wat die hoogste lyn van gees is wat daar
is, kon terugkom in die vorm van die doop van die Heilige Gees,
na die aanbidder, deur die Bloed van Christus, en hom in die
Liggaam inneem. Hy is veilig!
47 Kyk. Die bloed van bulle en bokke wou nie werk nie, omdat
dit swak was. Nou laat ons begin lees, omtrent die 12de vers.
Goed. Die bloed van bulle en bokke kon nie werk nie, en dit kon
ook nie versoen nie. Kyk.

Maar Hy het (watter Hy? Die biskop? Nee. Die pous?
Nee.)…

Maar Hy het, nadat Hy…een slagoffer vir die sondes
gebring het, vir altyd gaan sit aan die regterhand van
God

En wag nou verder totdat Sy vyande gemaak is ’n
voetbank van Sy voete.

48 Is julle gereed? Is julle gereed vir die Woord? Luister Hierna,
dan wil ek hê Dit moet insink. Luister goed.

Want deur een offer (nie jaar-na-jaar nie, nie
herlewing-na-herlewing nie, nie diens-na-diens nie, nie
dag-vir-dag nie)…

Maar deur een offer het Hy vir altyd v-o-l-m-a-a-k (het
hulle? Hy het!)…

…deur een offer hetHy vir altyd volmaak (dis God se
vereiste) dié wat geheilig word.

49 Daar het julle dit. Dis die antwoord vir die dood van
Christus. Dis die antwoord vir Gólgota. Hy het absoluut, met Sy
Eie Bloed, ons sondes gekoop, en volmaak vir altyd, Sy gelowiges.
Daarom, in Christus staan ons onberispelik, volmaak in die
Teenwoordigheid van God Almagtig. Ons is minder bevoorregte
mense, deur ons eie doktrines; ons is almal geleer dat ons ’n
sekere punt moet bereik, ons ’n sekere ding moet doen. Nee, my
broer, dis niks wat jy gedoen het nie; dis wat God vir jou gedoen
het! Ons is nou, as ons geregverdig is deur geloof, is ons volmaak
vir altyd in die Teenwoordigheid van God.
50 Dan het Jesus gesê: “Wees julle dan volmaak.” Dan, is dit
vervolmaak vir altyd. God het, deur die dood van Christus,
negentienhonderd jaar gelede vandag, die gelowige vervolmaak,
wat Hy vooraf gesien het voor die grondlegging van die wêreld,
vir altyd. En hulle wat Hy geroep het, het Hy geregverdig. “Hulle
wat Hy vantevore geken het, het Hy geroep; dié wat Hy geroep
het, het Hy geregverdig; dié wat Hy geregverdig het, het Hy
alreeds verheerlik.” Hy het Sy gelowiges vervolmaak!
51 Nou kyk, laat ons nou teruggaan na die 1ste vers.

…die wet, wat ’n skaduwee het van die toekomstige
weldade, en nie die beeld self van daardie dinge nie,
kan nooit deur dieselfde offers wat jaar na jaar gedurig
gebring word, dié wat toetree, tot volmaaktheid lei nie.

52 Kyk “volmaaktheid,” is waarvan ons praat.
Anders sou hulle opgehou het om geoffer te word,

omdat die aanbidder, nadat hulle eenmaal gereinig is,
geen bewussyn meer sou gehad het van sonde nie.

53 Wat bedoel jy? Die woord bewussyn daar, en regte, betekenis,
is “begeerte.” En as ’n man kom, die aanbidder, korrek, voor
Christus, en Sy lyding sien, en hy offer homself aan Christus,
en sê: “O Here God, daar is niks in my wat kan versoen nie,
maar ek maak totaal staat op U,” dan kom daardie Heilige Gees
in die menslike hart in, die einste sondevraagstuk is vir altyd
afgehandel, want elke begeerte van sonde is weggeneem uit jou
uit. Want as die wet dit kon doen, sou daardie offers nie opgehou
het nie; maar omdat dit dit nie kon doen nie, moes Christus sterf,
om ons te vervolmaak.
54 Vriende, daar is soveel dinge wat ons vanaand kon sê, oor
die volmaaktheid. Ons probeer altyd die oë van iemand anders
uitgrawe, om onsself net ’n bietjie heiliger te maak as wat hulle—
wat hulle is. Maar as ons net na die prentjie sou kyk, is dit net
God se genade dat ons is wat ons is.
55 Hier ’n tyd gelede, in Ohio, het ek ’n les op die harde manier
geleer. Ek het ’n byeenkoms onder in Ohio gehou, en ek het buite

in die platteland gebly. As gevolg van die massas, kon ek nie in
die stad bly nie.
56 Ons het geëet by ’n klein Dunkard restourant. En sulke mooi
kelnerinnetjies, en ordentlik aangetrek, en so skoon as wat hulle
kon wees, baie vroulik, het ons bedien. Dit was ’n klein stukkie
hemel, om in so ’n plek te eet. Hulle kombuis was silwerskoon. En
Sondag het hulle gesluit en hulle het na hulle kerk toe gegaan.
Ek het ’n bietjie honger geword, ek sou Sondagmiddag preek.
57 En ek het oorgegaan na ’n gewone klein…net ’n gewone
klein Amerikaanse restourantjie, om iets te kry om te eet. En
toe ek by die deur ingestap het, wat het ek gehoor behalwe
’n dobbelmasjien wat speel! En daar het ’n man gestaan
van my ouderdom, wat miskien ’n getroude man was, met
sy arm om ’n vrou, en ’n dobbelmasjien gespeel. Ons einste
wet, die beskerming van ons geregtigheid, van ons goedere,
het daar gestaan en ’n ding oortree wat hy veronderstel was
om te beskerm. Want, dis onwettig om te dobbel in Ohio, ’n
dobbelmasjien te speel.
58 En ek het omgedraai en gekyk na die agterkant van die
gebou, daar was ’n groep tienerseuns, en ’n ou ruk-en-rol plate
op die masjien, wat speel. ’n Jong dame van omtrent agtien jaar
oud, baie netjies onder haar anatomie as ’n vrou. Maar sy het
daar gestaan met haar rok wat laag hang aan die voorkant, en
een van daardie seuns met sy hande op die meisie, waar hulle nie
behoort het nie. En hulle het gerook en gedrink.

En ek het gedink: “OGod, hoe kanU dit verduur!”
59 En ek het oorkant toe gekyk na my regterkant, toe ek iemand
’n groot sug hoor gee het. En daar het ’n ou vrou gesit, miskien
sestig jaar, of sewentig jaar oud. Sy het daardie klein ou vulgêre
kleertjies aangehad, net omtrent halfpad teen haar bene op,
en haar arme ou geplooide vlees was net so pap as wat dit
kon wees. En sy het hierdie lipgrimering hier aangehad, en ’n
yslike groot pers ding aan die kant van haar gesig, gegrimeer;
’n paar skoentjies aan, sandale, met pers toonnaels, geverf; pers
vingernaels, geverf. En haar hare was baie kort gesny, en gekrul,
en blou gekleur. En ek het na haar gekyk.
60 En oorkant die tafel het twee dronkmans gesit. Een van hulle
(dit was somertyd) met ’n groot ou weermag oorjas aan, met ’n
grys serp om sy nek gedraai, en die baarde oraloor sy gesig, wat
winde opbreek en aangaan. En hulle het hulleself verskoon, die
mans het, van haar, en begin uitloop soos hierdie, na die toilet.
61 Ek het daar gestaan. En ek het gesê: “God, hoekom vernietig
U nie die hele ding nie? Hoekom sink U dit nie net onder die
aarde nie?” Ek het gesê: “Sal my klein Sarah en Rebekah moet
grootword onder so-iets soos daardie?” Ek het gesê: “Hoe kan U,
God, in U groot heiligheid, ooit verduur om te kyk na so-iets soos
daardie, en nie ’n aardbewing stuur en dit sink nie?”

62 En terwyl ek die vrou daar staan, en veroordeel het, terwyl
ek het, het ek agter die deur ingeloop. Ek het die Gees van God
namy toe voel kom, en ek het agter die deur ingeloop.
63 En ek het iets gesien asof dit draai. En toe dit het, in die
visioen, was dit die wêreld wat om-en-om draai. En soos ek
opgelet het, was daar rondom die wêreld ’n rooi streep, rondom
die wêreld. En toe ek by die wêreld kom, het ekmyself gesien, net
as ’n klein seuntjie, wat dinge doen wat ek nie behoort te gedoen
het nie; miskien nie soos dit nie, maar dit was sonde. En elke
keer wat ek enigiets gedoen het, het ek die groot swart skaduwee
na die Hemel sien gaan. Wat, God my sou doodgemaak het op
daardie oomblik.
64 Toe het ek sien staan tussen my en God, het daardie
volmaakte Offer gestaan. Ek het Hom daar sien staan met die
dorings op Sy hoof, en die spoeg wat aan Sy gesig hang. En elke
keer wat my sondes na God toe sou begin gaan, sou Hy uitstrek
en dit vang, soos die buffer op die motor. Hy het my beskerm
teen die dood. En elke keer wat ek enigiets verkeerd sou doen,
sou God my doodgemaak het. Sekerlik, Sy heiligheid, vereis dit.
Sy wet vereis dit. En elke keer wat ek enigiets sou doen, of jy
enigiets doen, tree die Bloed van Jesus Christus op as ’n buffer.
En ek het toe gesien daardie rooi streep beteken dit, dat die Bloed
steeds die aarde bewaar.
65 En terwyl ek staan en kyk het, het ek ’n klein bietjie nader
aan Hom gekom terwyl ek Hom opgelet het. En ek kon Hom hoor
sê: “Vader, vergewe hom, hy weet nie wat hy doen nie.” En ek het
afgekyk, en daar het ’n boek gelê. En daar was ’n opname Engel
daar, en wat aan Sy sy gestaan het. En elke keer wat ek gesondig
het, was dit op ’n boek geskryf. En my naam was daarop. En ek
het besef dat eendag, ek…sou daardie Bloedstreep gelig word
en ek sou in die Teenwoordigheid van God moes staan, met my
sondige lewe. Maar, ek het gesien, deur Sy genade het Hy my
oordeel gekeer.
66 Ek het nederig na Hom toe gegaan. Ek het gekniel op my
knieë, en ek het gesê: “O Jesus, U Seun van God, ek is onwaardig
om in U Teenwoordigheid te kom. Maar sal U my asseblief
vergewe vir wat ek gedoen het?”
67 Hy het Sy sy aangeraak met Sy hand, die ou boek geneem en
“vergewe” daarop geskryf, dit agter Hom gegooi, en my sondes
wasweg! Toe hetHy streng namy gekyk, in die gesig, Hy het gesê:
“Nou Ek het jou vergewe, maar jy wil haar veroordeel.” Toe het
ek gesien wat dit beteken het.
68 Soos ek uit die visioen gekom het, het ek na haar toe gestap.
Ek het gesê: “Aangename kennis?”
69 Sy het gedrink. Sy het opgekyk na my, en sy het gesê:
“O, hallo.”

Ek het gesê: “Kan ek maar sit.”

Sy het gesê: “Ek het geselskap.”
70 Ek het gesê: “Ek bedoel dit nie so nie, dame. Ek wil net met
jou praat, vir ’n oomblik.”

Sy het gesê: “Sit maar.”
71 En ek het gesê: “Dame, net ’n paar oomblikke gelede, terwyl
ek daar oorkant agter daardie deur gestaan het…” Ek het haar
begin vertel. En soos ek begin kyk het, het die trane teen haar
wange begin afloop. En sy het vir my vertel…Ek het gesê:
“Dame, jy bedoel nie om hierdie dinge te doen nie. Jesus het
gesterf, en die oordele van God word gekeer deur Sy Bloed. Jy
bedoel nie om hierdie te doen nie.”
72 En sy het gesê: “Nee, meneer.” Sy het gesê: “My vader was
’n diaken in die kerk. Ek is grootgemaak in ’n Christenhuis. Ek
en my man was stigtingslede, en het ’n Christenlewe gelei. Sy het
my begin vertel, na sy dood…Sy het twee jong dogters gehad, en
sy het afgedwaal. En hoe die dogters haar verlaat het, en sy haar
lewe weggegooi het. En sy het gedink daar is geen hoop meer vir
haar nie.
73 Maar ek het gesê: “God, wees genadig! ‘Dié watHy vantevore
geken het, het Hy geroep.’”

Sy het gesê: “Is jy Eerwaarde Branham, van daaronder?”

Ek het gesê: “Ek is.”
74 Sy het gesê: “Ek is skaam vir myself, om hier te sit soos dit.”
Sy het gesê: “Dink jy daar sal ’n kans wees vir my?”
75 Ek het gesê: “Jesus het Sy arms uitgestrek, en wag vir jou om
te kom, dame.” En die ander mense het begin luister. En ek het
gesê: “Sal jy hier uitstap op hierdie vloer saammetmy?”

Sy het gesê: “Ek sal, meneer.”
76 Ek het haar aan die hand geneem. Ek het gesê: “Jy’s omtrent
my moeder se ouderdom. Sal jy hier saam met my kniel, op die
vloer?” En daar op die vloer, het ons daardie plek opgebreek
daardie middag, met ’n outydse byeenkoms. En God het daardie
vrou gered, deur Sy genade. Sy het haarself aangetrek en na die
diens toe gekom, en lei, sover ekweet, ’n Christenlewe vanaand.
77 Wat is dit? O, God vereis volmaaktheid! Hy vereis jou
belydenis. Hy vereis jou getrouheid teenoor Hom. Maar Hy kyk
vanaand. Maak nie saak hoeveel jy gesondig het, hoe min of hoe
veel nie, jy’s steeds ’n sondaar, en kan op geen ander manier
ingaan behalwe deur Jesus Christus, God se algenoegsame Offer
nie. En inHom is jy vervolmaak vir altyd. Dink daaraan!Dis niks
wat jy doen nie. Dis nie nuwe blaadjies wat jy omslaan nie. Dis
nie ’n nuwe lewewat jy begin nie. Dis ’n belydenis dat jy verkeerd
is, en God se genade vir jou. Dit bring jou tot volmaaktheid, en
dan is jy vervolmaak in Jesus Christus.

78 Ek vertrou, vanaand, vriend van my, terwyl ons nou hier by
hierdie kritieke oomblik is, wanneer besluite geneem moet word
na die aanhoor van hierdie storie. Jy mag dit nog nooit vantevore
gehoor het nie. Maar jy kan nie uit een van daardie deure uitgaan
dieselfde persoon as wat jy ingekom het nie, jy moet beter of
slegter uitgaan.
79 En terwyl ons ons hoofde net ’n oomblik buig, wil ek hê julle
moet baie goed daaroor dink. Wat van jou siel vanaand? Jesus
Christus het vir jou gesterf.
80 Jy sê: “Broer Branham, wanneer ek kan ophou rook, wanneer
ek kan ophou drink, wanneer ek hierdie ding kan uitstryk, sal
ek dit doen.” O, dit sal nooit reg gedoen word nie. Jy sal nooit
in staat wees om dit te doen nie. Hoekom kom jy nie net soos
jy is nie? En gaan, deur geloof, na daardie Stroom toe, wat U
vloeiende wonde voorsien, dan sal verlossingsliefde jou tema
wees, en sal wees tot jy sterf.
81 Hoekom ’n plaasvervanger neem? Waarom probeer inkom
deur jou kerk? Waarom probeer inkom omdat jy ophou drink
of ophou lieg het? Kom deur die weg van volmaaktheid! “Want,
deur eenOffer, hetHy vir altyd volmaak diéwat geheiligword.”

“Hoe word ek geheilig?”
82 Bely jou sonde in die Teenwoordigheid van die Bloed van
Jesus; en die Lewe wat gekom het uit daardie Bloed, kom terug
op die aanbidder, en heilig hom van die begeertes van die dinge
van die wêreld. Want, deur daardie algenoegsame Offer, het Hy
ons geheilig; een Gees, word ons almal gedoop in een Liggaam.
“Nou is daar geen veroordeling vir hulle wat in Christus Jesus is
nie, vir hulle wat nie wandel na die vlees nie, maar die Gees.” As
jy probeer wandel deur die Gees en steeds die vlees begeer, is die
Offer nie behoorlik aangewend aan jou nie. Maar die aanbidder
eenmaal gereinig, het geen begeertemeer vir sonde nie.
83 Dit was Gólgota. Dit is nie ’n plek om blomme te verkoop, of
’n plekkie om dit of dat te doen nie. Dit was ’n plek waar God en
die mens versoen is. Dit was die plek waar vrede en volmaakte
veiligheid na die mensdom gebring is. Kan jy saammet my gaan,
vanaand, my sondaarvriend, na Gólgota, en deur geloof hierdie
Bloed aanwend aan jou eie siel, en die Heilige Gees laat kom en
jou heilig deur Sy groot Offer?
84 Voor ons bid, sal jy jou hand opsteek na God, en sê: “Wees
my genadig, God. Ek bely nou al my sondes, op hierdie Goeie
Vrydagaand. En ek waardeer die groot lyding wat Christus vir
my gedoen het. Ek gee noumy eiewil oor,my eiemotiewe en alles,
om U te volg van vandag af, vorentoe.” Sal jy jou hand opsteek,
sê: “Onthou my, in gebed, Broer Branham. Dis die besluit van
my hart”? Is daar enige, hierdie groot aand, terwyl ons net ’n
oomblik wag? Hier oorkant aan my regterkant, sekerlik is daar



14 DIE GESPROKE WOORD

een daarlangs. Is jy skaam vir jou sondes? Is jy skaam vir wat jy
gedoen het?
85 Die wêreld soek vanaand na helde. En dit het helde, fisies
gesproke.
86 Eendag oorkant in Switserland, toe Switserse Switserland op
die spel was, het die klein Switserse groepie in die velde vergader,
hulle ekonomie te verdedig—verdedig. Die groot aanstormende
leër was te groot vir hulle; hulle was almal opgelei, het groot
spiese en skilde gehad. Die Switsers kon niks anders doen as
opgee nie. Hulle was met hulle rug teen ’n berg. Toe het daar
’n held uitgestap. Iemand moes sterf. En as hulle die stryd
verloor het…
87 Hulle het niks behalwe ou sekellemme, en klippe, stokke
gehad, om mee te veg nie. Wanneer, die aanstormende leër
gelyk het soos ’n baksteenmuur. As hulle gevang sou word, sou
hulle pragtige vroutjies verkrag word, hulle jong meisies verkrag
word, hulle babatjies sou doodgemaak word, hulle koppe sou
stukkend geslaan word, hulle huise sou weg wees, alles sou
verlore wees.
88 Toe was daar ’n man, wie se naam te gou vergeet word,
met die naam van Arnold von Winkelried. Hy het uitgestap,
en gesê: “Manne van Switserland, vandag gee ek my lewe vir
Switserland.” Hy het gesê: “Net oor die berg daar, is ’n wit
huisie. Ek het ’n vrou en drie kinders wat vir my wag. Maar
hulle sal my nooit weer sien nie, want, vandag gee ek my lewe
vir Switserland.”

Hulle het gesê: “Wat sal jy doen, Arnold vonWinkelried?”
89 Hy het gesê: “Volg my, en doen die beste wat julle kan met
wat julle het om dit mee te doen.”
90 En hy het die leër deurgekyk tot hy die meeste spiese gevind
het. Toe het hy sy hande in die lug gesteek, hy het na daardie
groot baksteenmuur van spiese gehardloop, en geskree: “Gee pad
vir vryheid! Gee pad vir vryheid!” ’n Honderd spiese het gedraai
om sy stormloop te keer; hy het sy arms uitgegooi en hulle in
sy eie bors ingetrek, wat hom vasgepen het, en hy het gesterf op
die punt van daardie spiese. Daardie Switsers het hom gevolg
met knuppels en stokke. Daardie groot vertoon van heldemoed
het daardie leër verslaan, sodat die Switsers hulle uit die land
verdryf het. En hulle het nooit ’n oorlog gehad van daardie dag
af, tot nou nie.
91 Staan op in Switserland en noem die naam van Arnold von
Winkelried, sal jy trane teen hulle wange sien afloop. Hoekom?
Hy het hulle land gered. Dit was ’n groot heldedaad. Dit is selde
geëwenaar, en nooit oortref, op hierdie aarde nie.
92 Maar, o, dit was ’n kleinigheid teenoor wat eendag gebeur
het! Toe Adam se ras gestaan het, demone wat inmarsjeer het

van elke kant, profete het misluk, die wet het misluk, offer van
bulle en lammers het misluk, die mens se natuur het misluk,
alles. En Adam se rassie het verslaan gestaan; in getal oortref
deur duiwels, bygelowe, siekte, kwale. Daar was Een wat in die
Hemel uitgestap, en gesê het: “Vandag sterf Ek vir Adam se ras.”
Hy het aarde toe gekom en het vlees geword. Hy het reg afgekyk
na waar die digste spiese die donkerste was. Die heel donkerste
van die mens se vrese was die dood, en Hy het die dood in Sy
bors ingeneem. En opGólgota het Hy die offer betaal, en geskree:
“Gee pad vir Vryheid!”
93 En Hy skree vir Sy Kerk: “Neem Hierdie wat Ek vir julle
agtergelaat het, My Bloed en My Gees, en veg met wat ook al
julle het.” Ons kan vanaand, Daardeur oorwin, vriend. Jy kan
die duiwel van jou af verdryf. Elke ou vyand wat in jou lewe is,
dit kan uitgedryf word deur die Bloed en die Gees van Christus,
en jy kan volmaak staan in Sy Teenwoordigheid. Christus het die
weg gebaan!
94 Kan jy soveel doen soos om jou arm op te steek na Hom, en
sê: “Vegewe my”? God seën jou, broer. Iemand anders: “Wees my
genadig, God, ek bely noumy ongeregtighede”?
95 Is daar ’n louwarm kerklidmaat wat elke dag kerk toe gaan,
en miskien so godsdienstig probeer wees as kan kom, maar
steeds weet jy daardie humeur en afsydigheid, en selfsugtigheid,
gewoontes trek jou af totdat jy geen oorwinning het nie?
Wil jy graag gereinig word deur die Bloed, vanaand, van dit
alles? “Want die aanbidder wat eenmaal gereinig is, het geen
bewussyn…”Sal jy graag jou handwil opsteek, jy kerklidmaat?
God seën jou, dame. Steek jou hande op en sê: “Broer Branham,
onthou my in gebed.” God seën jou, dame. Dis reg. Dis ’n
opregte…Dis ’n opregte ding om te doen. God seën jou
daaragter, meneer.
96 Iemand anders jou hand opsteek, sê: “Wees my genadig, God.
Ek weet ek bely Christelikheid, maar ek lewe dit nie. Ek weet ek
doen dit nie. En in my hart, is ek nie werklik reg met U nie. Ek
wil een van God se uitverkorenes wees. Ek voel in my hart dat ek
is, maar ek het nog nooit die las afgelê wat my so maklik omring
nie. En ek wil hulle aflê vanaand. En, deur God se genade, sal
ek dit doen. Bid vir my.” Sal jy jou hand opsteek? God seën jou,
dame. Iemand anders. Net ’n oomblik, ons wag.
97 Terwyl ons stil wag, almal nou met julle hoofde gebuig in
gebed, neurie dit nou saggies.

Daar is ’n Fontein gevul met Bloed,
Getrek uit Emmánuel se aar,
En sondaars gedompel onder Sy…
Verloor al hul skuldvlekke, verloor…

98 Sal julle dit nie net nou oordink nie? Moet dit nie probeer
afwas nie. Christus is op jou hand.

99 Pilatus het dit probeer, vanmôre, rondom sesuur; maar sy
hande is steeds bloederig, skuldig bloederig. Julle weet wat
met hom gebeur het. Hy het opgegaan na Switserland, baie
jare later, sy verstand verloor, homself doodgeval in ’n poel
water. Vanmôre, in Switserland, kom honderde mense die toneel
aanskou, blou water kook op uit die bodem van daardie groot
gat water. Hulle doen dit elke jaar. Dis ’n ou legende, hulle sê dat
Godwater geweier het om sy hande skoon te maak.

100 Broer, maak nie saak hoeveel keer jy gedoop is, wat jy ook
al probeer doen nie, niks sal jou hande reinig behalwe die Bloed
van Christus nie. God het dit geweier. En die blou water kook
steeds op, na amper tweeduisend jaar. God het dit geweier. Jou
eiegeregtigheid kan nie jou sondes reinig nie. Niks anders as die
Bloed van Jesus nie! Dink daaraan nou. Ons gaan bid, net ’n
oomblik.

101 Ek wonder of ek iets kon vra vanaand. Toe Hy daar gestaan
het by Pilatus se oordeelsaal, vanmôre, en gesê het: “As My
Koninkryk van hierdie wêreld was, kon Ek met My Vader praat
en onmiddellik sou Hy vir My twaalf legioene Engele stuur.”
Wanneer, een van hulle die wêreld kon vernietig. “Ek sou met
Hom praat en twaalf legioene Engele sal net tot My beskikking
wees.” Hy kon dit gedoen het. Maar Hy het daar gestaan,
sagmoedig en nederig, om jou dood te neem en jou sondes
te neem.

102 Sal jy dankbaar genoeg wees vir daardie Offer vanaand, julle
wat dit nodig het, en God se seëninge nodig het, sal julle op julle
voete staan vir hierdie gebed? Staan net op julle voete, julle wat
onthou wil word in hierdie gebed, te sê: “God, wees my genadig.
Ek’s skuldig, ek het dinge verkeerd gedoen, en ek wil nou my
vergifnis ontvang deur Christus Jesus.” Sal julle op julle voete
kom net op hierdie tyd? God seën jou, jongdame. Dis die moed.
Bly net daar staan.

103 Wil jy vir my sê jy het jou hand opgesteek, en dan nie opreg
genoeg om op jou voete te staan nie? Wat het die Evangelie jou
ooit gehelp? O, sulke speel met kerk, speel met God! Die uur
is spoedig op hande, een van hierdie dae sal ’n atoombom hier
êrens tref, in een van hierdie groot plofstoffabrieke. Daar sal
nie een breukdeeltjie van ’n sekonde wees om dit te oordink nie.
Dit sal dan te laat wees, en miskien voor volgende Pase, of selfs
hierdie Pase. Sal julle nie nou staan, en sê nie: “God, wees my, ’n
sondaar, genadig. Ek aanvaar Christus nou, deur die opoffering
vanHomself as ’n versoening virmy sonde. En deur Sy genade, en
Sy genade alleen, bly ek in die Teenwoordigheid van God.” Sal
julle julle ongeregtigheid bely? Hy wat sy sonde bedek, sal nie
voorspoedig wees nie. Hy wat sy sonde bely, sal barmhartigheid
vind. Dit hang van jou af. Hy kyk.

104 Nou, ons Dierbare Here, in die paslike getal, staan drie
belydende siele vanaand, eenman en twee vroue.
105 Soos ek dink, Here, aan Gólgota, toe een aan een kant, gesê
het: “Here, onthou my wanneer U in U Koninkryk kom”; die
ander een het gesê: “As U is, laat ons ’n wonderwerk sien, haal
ons van die kruis af en red Uself.” En die ander een het gesê:
“God, wees my genadig.” En U kop het geswaai na sy regterkant,
en gesê: “Vandag sal jy saam met My in die paradys wees.” Maar
U was stil teenoor die ander een, omdat daar geen belydenis
was nie.
106 En, Vader God, ek bid dat hierdie miskien…Ek sal vertrou
dat hulle die enigste drie in die gebou is, wat wel glo dat hulle
hulle ongeregtighedemoet bely.Maar dat hulle die algenoegsame
weg gevolg het, van die weg van die kruis. Vergewe hulle, Here,
en seën hulle. Hulle staan hier vanaand; soos U vir hulle gestaan
het, in Pilatus se oordeelsaal; soos U vir hulle gestaan het, tussen
Hemel en aarde, toe die son ondergegaan het en die maan nie sy
lig wou gee nie, en die voorhangsel van die tempel van bo tot
onder geskeur is. Ek bid, God, dat U hulle sal seën en hulle van
U genade sal gee, en hulle reinig met U Bloed. En doop hulle met
U heiligmakende Krag, in die Liggaam van U Eie Seun, Christus
Jesus, dan is hulle bewaar vir tyd en Ewigheid. Seën die ander
wat voel dat hulle reg is, dat hulle alreeds hierdie nagekom en
so gemaak het. Ek bid hierdie seëning oor hulle, in Christus’
Naam. Amen.
107 God seën julle. En julle wat naby staan aan hulle, wat
opgestaan het, reik oor en skud hulle hande, iemand en sê: “Die
Here seën jou,” dis reg, as die hand van gemeenskap.
108 Ons is nou net ’n bietjie laat in ons dienste. Hoeveel is lief
vir die Here Jesus, steek julle hand op? Ek wonder, in stilte
nou, of net stil soos ons kan wees, in herdenking van Hom wat
alomteenwoordig is,Wat hier is vanaand, of ons saggies kon sing.

Dit was onder by die kruis waar my Verlosser
sterf,

Daaronder het ek om reiniging van sonde
geroep;

Daar is aan my hart (toe jy die vereiste
nagekom het, jou hande Daarop gelê het),
daar is die Bloed aan my hart gewend;

O, ere sy Sy Naam!
Laat ons nou saggies sing, soos ons ons hoofde buig

voor Hom.
Onder by die kruis het my Verlosser gesterf,
Daaronder het ek om reiniging van sonde
geroep;

Daar is die Bloed aan my hart gewend;
Ere sy Sy Naam!

Ere sy Sy Naam, dier’bre Naam!
Ere sy Sy dier’bre Naam!
Daar is die Bloed aan my hart gewend;
Ere sy Sy Naam!

109 Nou saggies, met julle hoofde gebuig. Julle wat gered is, sê:
“O…” Steek nou julle hand op.

O, kosbare Fontein wat van sonde red!
Ek is so bly ek het ingegaan;
Daar red Jesus my en hou my skoon;
Ere sy Sy Naam!
Ere sy Sy dierb’re Naam!
Ere sy Sy dierb’re Naam!
Daar is die Bloed aan my hart gewend;
Ere sy Sy Naam!

110 Nou met julle hande laat sak, julle hoofde gebuig. Ek het net
gedink; iemand het ’n paar oomblikke gelede geskakel, en gesê
iemand wou vanaand onthou word in gebed, vir hulle liggaam.
Hulle kon nie terugkom na die diens vir Sondagaand, vir die
groot genesingsdiens nie. Sal jy op jou voete staan, jy wat onthou
wou word in daardie gebed net nou?

…is die Bloed aan my hart gewend;
Ere sy Sy Naam!
Ere sy…

111 Noumet julle hoofde gebuig. “Terwille van jou oortredinge is
Hy deurboor, ter wille van jou ongeregtighede verbrysel, die straf
wat vir jou die vrede aanbring, was op Hom, en deur Sy wonde
het daar vir jou genesing gekom.”

Ere sy Sy Naam!
112 Nou, Dierbare Vader, soos ons nou net nederig die kruis
nader, waar genade en barmhartigheid my gevind het, daar skyn
die Blink en Môrester Sy strale rondom my. Hierdie siekes staan
in U Teenwoordigheid. Hulle glo net nou, dat hulle deur geloof,
na daardie gegéselde rug kan kyk, daar oorkant. “En deur Sy
wonde het daar vir ons genesing gekom.” Heiligste Vader, ons
kom en bely ons geloof, in die geloof dat U ons siek liggame
genees, deur die groot plaasvervangende lyding van die Here
Jesus. En ons offer vir hierdie mense wat staan, ’n gebed van
geloof, wat U belowe het die siekes sou genees. En ons, saam,
as ’n eenheid van U gelowiges vanaand. U het gesê: “Waar twee
of drie saam vergader is, sal Ek in hulle midde wees.” En ons
vra om genade vir hulle, dat U genade nou hulle diepste siel
sal aanraak, dat iets baie diep onderin sal anker; dat hulle sal
weet dat Christus hier is en met hulle gepraat het, en sê: “Kind
van My, Ek het jou siekte oorkant op Gólgota geneem. Werp jy
nou net al jou bekommernis op My, want Ek gee om vir jou.” En
mag hulle genees word, geheel en al, want ons vra dit in Jesus’
Naam. Amen.

113 En soos hulle nou sit, iemand naby aan hulle, lê julle hande
op hulle, iemand wat vir hulle bid. Die Bybel het gesê: “Hulle
sal hulle hande op die siekes lê; hulle sal gesond word.” Die
Here seën.
114 As ek dit nie mis het nie, kyk ek nie na die man wat genees
is hier ’n paar dae gelede, of ’n paar Sondae gelede, wat doof of
iets in die ore was nie? Ek sien jy geniet die diens vanaand. Hoor
jy my goed nou? Dis goed. Wonderlik! Staan net op jou voete
net ’n oomblik. Hoeveel onthou dat hy hier was? En hy het deur
die gebedsry gegaan, hom weer teruggebring op die platvorm, en
die Here het hom genees en hom gesond gemaak. Geseënd sy die
Here! Dankie, broer, vir jou getuienis. Dit kan deur die dosyne
wees! Maar is Hy nie wonderlik nie?
115 Nou, ons wil julle môre-aand vroeg sien. En dan
Sondagoggend, vroeg. Sondagmiddag, en as julle kan terugkom
na die genesingsdiens toe, Sondagaand. Tot ons ontmoet, mag
ons staan en ons verdagingslied sing: “Neem die Naam van Jesus
Met Jou.”

Neem die Naam van Jesus met jou,
Kind van droefheid en van wee;
Dit sal jou vreugde en troos…(Draai net om
en skud nou hand met almal.)

Neem Dit oral met jou mee.
Dierb’re Naam, (draai net om en skud hand), O,
hoe soet!

Aardse hoop en Hemelvreugd;
Dierb’re Naam, dierb’re Naam, O hoe soet! Hoe
soet!

Aardse hoop en Hemelvreugd.
Nou kyk hierdie kant toe.

Voor die Naam van Jesus neerbuig,
Voor Sy voete val ek neer,
Koning van konings in die Hemel kroon ons
Hom,

As ons reis hier voltooi is.
Dierb’re Naam, O hoe soet! O hoe soet!
Aardse hoop en Hemelvreugd;
Dierb’re Naam, O hoe soet! Hoe soet!
Aardse hoop en Hemelvreugd.

116 Nou onthou die Neville koor, kwartet uitsending in die
oggend, WLRP, om nege-uur. En Broer Stricker s’n kom
om nege-vyf-en-veertig, Sondagoggend. Ons maak net ’n
bandopname vir hom vanmiddag, van die opstanding.
117 En nou, tot ons weer ontmoet, mag die Here se seëninge wees
met julle almal, soos ons ons hoofde buig. En ek gaan vra vir my
goeie vriend en broer, Broer Palmer, van Macon, Georgia, of hy

hierdie gehoor sal verdaag met ’n woord van gebed, terwyl ons
bid. Broer Palmer. 

